
Ҳунармандчилик

Вилоят 
бўйлаб

Ўзбекистон “Ветеран” жангчи фахрий ва но-
гиронлар бирлашмаси ташкил этилганлиги-
нинг 30 йиллиги муносабати билан ЯНГИЙЎЛ 

шаҳар ва туман фахрийлари, Афғон уруши қатнаш
чилари учун "Умрзоқ 
ота" тантаналар уйи-
да байрам дастурхо-
ни ёзилди. Тадбирда 
фахрийлар бир пиёла 
чой устида дилдан суҳ-
батлашишди.

ПИСКЕНТ туманидаги 1сонли касбҳунар мак-
таби ва тумандаги ҳарбий қисм қўмондонлиги билан 
ҳамкорликда ўқувчи ёшлар учун "Ҳарбий қисмда бир 

кун" лойиҳаси доира-
сида тадбир ташкил 
этилди. Унда ёшлар 
ўқ отиш, жанговар ҳо-
латларга тайёргарлик 
машқларини бажариш-
ди.

АНГРЕН шаҳрининг 
"Чинниобод" маҳалласи 
идорасида "Ёшлар ку-
тубхонаси" ташкил этил-
ди. Кутубхонага шаҳар 
Адлия бўлими томони-
дан 300 га яқин китоблар 
туҳфа қилинди.

ОЛМАЛИҚ шаҳар касбҳунар мактабида шаҳар 
К а м б а ғ а л л и к н и 
қисқартириш ва банд
ликка кўмаклашиш 
маркази ҳамда шаҳар 
ИИБ пробация гуруҳи 
ҳамкорлигида бўш иш 
ўринлари меҳнат яр-
маркаси ташкил этил-

ди. Унда ахлоқ тузатиш ишлари жазосини ўтаётган 
маҳкумларнинг 3 нафарига ишга йўлланма берилди, 
8 нафари шу жойнинг ўзида ишга қабул қилинди.

Тақдимот аввалида Ўзбекистон 
Республикаси Давлат мадҳияси 
янграб, мамлакатимиз ҳарбий са-
лоҳиятига оид видеоролик намо
йиш этилди.

Тадбирда  Ўзбекистон Респуб
ликаси Президенти маслаҳатчи-
си Хайриддин Султонов ёшларни 
Ватанга садоқатли, юрт тақдирига 
дахлдор, эртанги кун учун масъу-
лиятни ўз зиммасига олишга тайёр 
инсон этиб камолга етказиш маса-
ласи маънавият соҳасида кечаёт-
ган тизимли ишларда устувор эка-
нини таъкидлади.

Ўзбекистон Республикаси Пре-
зиденти, Қуролли Кучлар Олий 
Бош Қўмондони Шавкат Мирзиёев 
2023 йил 22 декабрда ўтказилган 
Республика Маънавият ва маъ-
рифат Кенгашининг ҳамда жорий  
йил 12 январь куни Хавфсизлик 
кенгашининг кенгайтирилган йиғи-
лишларида ёшларни ватанпар-
варлик руҳида тарбиялаш, миллий 
Армиямиз салоҳиятини юксалти-
риш, буюк жаҳонгир боболаримиз-

га эҳтиром туйғулари-

ни кучайтириш, навқирон авлодга 
аждодлар матонатини сингдириш 
бугун тобора долзарблик касб эта-
ётганига эътибор қаратган эди. Шу 
билан бирга, бугун ёшлар онги ва 
қалби учун кураш авж олган му-
раккаб бир даврда ҳарбийлар жа-
сорати, “Темурбеклар мактаби”, 
Жалолиддин Мангуберди номида-
ги ҳарбийакадемик лицей ҳаёти 
ҳақида ёрқин ва таъсирчан санъат 
асарлари, мақолалар, очерклар 
тайёрлаш, ёшларимизни “Ватан 
таянчи” ҳарбийватанпарварлик 
ҳаракати атрофида бирлаштириш 
ғоят муҳим. 

Айни пайтда “Халқ ва армия – 
бир тану, бир жон!” ғоясини жамия
тимизда тобора мустаҳкам қарор 
топтириш, тинч ва осуда ҳаётимиз-
ни ҳимоялашни ўзининг умр мазму-
нига айлантирган посбонларимиз 
қатъияти ва шижоатини ёшларга 
ибрат сифатида кўрсатиш мақса-
дида “Ватан манзумаси” маърифий 
лойиҳаси тизимли йўлга қўйилди. 
Давлатимиз раҳбари ташаббуси би-
лан “Мард аскарга совға” туркум ки-
тоблар тўплами нашр этилиб, аскар-

ларга тақдим этилмоқда.

Се³рли  бармоºлар
мўъжизаси

4Кашта чоклари, уни тикиш ва услубларининг турлитуманлиги ўзбек 
каштадўзларининг катта санъатидан далолат беради. Масалан, Нурота, Бухо-
ро, Самарқанд каштачилик маҳсулотлари кўпроқ йўрмачок, Шаҳрисабзда канда
хаёл, ироқи, Тошкентда босма чок билан тикилган. Ижтимоий ҳаётда рўй берган 
ўзгаришлар каштадўзлик анъаналари, маҳсулотнинг турларига таъсир кўрсатган.

Ўзбек миллий 
кашта дўзлиги халқ 
ҳунармандчилик 
санъатининг энг 
қадимий турларидан 
бўлиб, халқимиз-
нинг турмуш тар-
зини гўзал қилиш 
истаги натижасида 
юзага келган. Кашта 
либослар ва бу-
юмларни безашда 
қадимдан қўлланил-
ган. Кашталардаги 
анор, бодом шакл-
ли нақшлар бахт, 
меҳр-муҳаббат, то-
тувлик маънолари-
ни англатган.

ВИЛОЯТ ФУТБОЛИ:
Ў Р Т А М И Ё Н А Л И К   Қ А Ч О Н Г А Ч А ?

Яқинда Бекобод тумани-
даги "Ёшлик-2" маҳалласида 
бўлдик. Шундоққина йўл че-
тида жойлашган томорқалар 
яшнаб тургани ҳавасимиз-
ни келтирди. Айниқса, катта 
йўлдан ярим чақирим нари-
даги иссиқхона эътибори-
мизни тортди. Маҳалла раи-
си Нарзулла Бобоев билан 
ўша хонадонга йўл олдик. 
Йўл-йўлакай маҳалла ҳаёти, 
муаммолар, томорқачилик-
нинг ривожи юзасидан 
суҳбатлашдик.

Тадбиркорлик

Томорқа – хазина

Бизнинг шарҳ

Кўклам кўкини 
ёйгунча…

ХИТОЙЛИКЛАРНИ £ИЗИ£ТИРГАН 
ИНТЕНСИВ УСУЛ

Дунёда қўзиқоринларнинг 100 
мингдан ортиқ тури мавжуд. Ўзбе-
кистонда эса 100 дан ортиқ тури 
ўсади. Шундан атиги 25 хилигина 
истеъмолга яроқли ҳисобланади. 
Уларни қуритилган, қайнатилган, 
тузланган, маринадланган кўри-
нишда истеъмол қилиш мумкин.

УЛУҒ ИШДИР ВАТАННИ 
АСРАМОҚЛИК!

2

2

2

Клубларимиз мавсумга тайёрми?
Футбол бўйича Ўзбекистон Суперлигасининг янги мавсуми 

бошланишига ҳам оз вақт қолди. Хўш, жорий йилги чемпионат-
га Тошкент вилоя ти жамоалари қандай тайёргарлик кўр-
моқда? Клубларда бу мавсум ижобий ўзгаришлар кузати-
ладими ёки ҳаммаси эски ҳолича қоладими?

Тақдимот

Ўзбекистон Республикаси Қуролли Кучлар 
академиясида “Мард аскарга совға” китоб-
лар тақдимотига бағиш ланган тантанали 
тадбир бўлиб ўтди.



Бобом эккан  ниµоллар

(Давоми. Бошланиши 1-саҳифада)

(Давоми. Бошланиши 1-саҳифада) (Давоми. Бошланиши 1-саҳифада)

Бекобод шаҳридаги “Фарҳод” ҳамда “Бе-
кобод авто” чегара божхона постларига ра-
диацион портал монитори ўрнатилди. 

Очилиш маросимида АҚШ Энергетика 
вазирлигининг Ядровий контрабандани 
аниқлаш ва олдини олиш бошқармаси ва-
киллари, шаҳар ҳокимлиги масъуллари, ви-
лоят божхона бошқармаси ходимлари қат-
нашди.

Постларда 
радиацион 
ҳолатлар 

текширилади
Тадбирда республика-

миз чегара божхона пост
ларида монитор ўрнатиш 
ҳамда ходимларнинг ра-
диация хавфсизлиги бора-
сида билим ва кўникмала-
рини ошириш ҳақида сўз 
юритилди. 

Маълумки, Президентимизнинг 2019 йил 13 
сентябрдаги “Оммавий қирғин қуроллари тарқа-
лишининг олдини олиш ва ядровий ҳамда бошқа 
радиоактив моддаларнинг ноқонуний айланишига 
йўл қўймаслик соҳасида ҳамкорлик бўйича ло
йиҳани амалга ошириш чоралари тўғрисида”ги Қа-
рорига асосан давлат чегарасидан ўтказиш пункт
ларида аниқланадиган махсус ядровий ва бошқа 
радиоактив материалларнинг ноқонуний айлани-
шини аниқлаш ва олдини олиш чораларини кўриш 
борасида муҳим лойиҳалар белгиланган эди.

Бу борада Бекобод шаҳрида ҳам амалий 
ишлар бошланди. Бундан аввал “Радиация хавф-
сизлиги” лойиҳаси доирасида республикамизнинг 
“Айритом”, “Яллама” ва “Ғишткўприк” чегара 
божхона постлари учун умумий қиймати 2,7 мил-
лион доллар миқдорига тенг бўлган радиацион 
портал мониторлари ўрнатилган эди. Унинг мах-
сус тизими сунъий интеллект асосида бир вақт-
нинг ўзида минглаб фуқароларни назоратдан ўт-
казган ҳолда радиацион манбаларнинг гуруҳлари, 
яъни табиий, саноат ва ядровий манбалар бўйича 
аниқлайди.  

Шу билан бирга, бу мониторлар жараённи 
кузатиб борган ҳолда назорат олиб борувчи хо-
димларга хабар бериш каби хусусиятлари би-
лан амалдаги тизимлардан тубдан фарқ қилади. 
Божхона ходимлари синов давомида тизимни 
янада такомиллаштириш юзасидан ўзаро фикр 
алмашиб, мутахассисларнинг бу борадаги тажри-
баси билан яқиндан танишишди.  

Абдулазиз МУСАЕВ

Ўрта Осиё табиблари 
қолдирган ёзувларда, ху-
сусан, Абу Али Ибн Сино 
манбаларида қўзиқорин 
қондаги холестерин миқ-
дорини пасайтириши, 
томирлардаги тиқилма-
ларни тозалаши айтил-
ган. Замонавий тиббиёт-
да ҳам уларнинг табиий 
инсулин ва ферментларга 
бойлиги аниқланган, шу боис 
қандли диабетда жуда яхши 
озуқа бўлиши таъкидланади.

Яқинда вилоятимизга таш
риф буюрган Хитой делега-
цияси вакиллари истиқболли 
лойиҳалардан бири бўлган қў-
зиқоринни иссиқхоналарда ин-
тенсив усулда етиштириш ва 
уни қайта ишлашни йўлга қў
йиш лойиҳаси доирасида Ўрта 
Чирчиқ туманининг “Дўстлик” 

маҳалласидаги “Маннаев агро 
кластер” МЧЖ фаолия ти билан 
танишишди. Бу ерда ўзига хос 

усулда етиштирилаётган қў-
зиқоринлар хитойликларда ҳам 
қизиқиш уйғотди.

Рустам Миванченов раҳбар-
лик қилаётган мазкур корхона 
маҳалладаги 34 та хонадонни 
кооперация усулида бирикти-
риб, қўзиқориннинг “вешенка” 
навини етиштиришни кенгай-
тирмоқда. “Маннаев агро клас
тер” МЧЖнинг йиллик қуввати 
150160 тоннани ташкил эт-
моқда.

Аввалига оддий қизиқишдан 
бошланган иш бугун катта тад-
биркорликка айланиб, маҳалла 
аҳлини ҳам ишли, ҳам даромад-
ли қилмоқда. Хонадонларда 
етиштирилаётган қўзиқоринлар 
барча стандартларга мос ра-
вишда шу ернинг ўзида қайта 
ишланиб, маҳаллий бозорга 
чиқарилмоқда.

Нозима РАСУЛОВА,
“Тошкент ҳақиқати” мухбири

Жалолиддин ЭСОНОВ 
олган сурат

Раиснинг айтишича, 
ма ҳаллада олти юзга яқин 
хонадонда уч мингдан зиёд 
аҳоли истиқомат қилади. 
Умумий ер майдонининг 
62,5 гектари аҳоли томорқа-
си ҳисобланади. Аҳолининг 
бандлигини таъминлаш, 
оилавий тадбиркорликни 
ривожлантириш ва деҳқон 
хўжаликлари ташкил этиш 
мақсадида ибратли ишлар 

амалга оширилибди. Иш-
сиз ёшлар ва аёллар 
 еаукцион орқали 30 йил-
лик ижара шартномаси 
асосида ерга эгалик қили-
шаётган экан.

Йигитали акани ис-
сиқхона қаршисида уч-
ратдик. Унинг айтишича, 
томорқа хонадон эгасига 

берилган катта имконият 
экан.

– Деҳқонобод қишлоғи-
да туғилиб улғайганман, 
– дейди Йигитали Усмо-
нов. – Отабоболаримиз 
деҳқончилик қилиб кам 
бўлишмади. У пайтлар бу-
гунгидек шароитлар қайда 
дейсиз. Кўчат етиштириш-
нинг заҳматларини катта 
бўлиб англадим. Томорқа-

миз 15 сотих, унинг 3 соти-
хида иссиқхона қурганмиз. 
Айни пайтда 2 хил карам 
кўчатини етиштиряпмиз. 
Насиб қилса, эрта баҳорда 
бозорга чиқарамиз. Бизда 
сув танқис. Шу боис йилда 
икки марта ҳосил оляпмиз. 
Агар томчилатиб суғориш-
ни йўлга қўйсак, 3 марта 
ҳосил олишга эришамиз. 

Йигитали аканинг тур-

муш ўртоғи, икки ўғли ва 
келини шу иссиқхонада 
ишлашади. Жорий йилда 
оила аъзолари 67 мингга 
яқин карам кўчати етишти-
ришни режалаштиришган.

– Баъзида ҳайрон бўла-
ман, – дея сўзини давом 
эттирди хонадон соҳиби. 
– Айримлар ҳовлисида кат-
такатта томорқаси бўла-
туриб, мусофир юртларда 

дуч келган ишларни қилиб 
юришади. Агар томорқада 
астойдил меҳнат қилин-
са, ўша мусофирчиликдан 
кўра кўпроқ даромад то-
пиш, оиласи даврасида 
хотиржам яшаши мумкин. 
Бунинг учун озгина ғайрат 
ва ҳаракат бўлса бас.

Нигора ЎРОЛОВА,
“Тошкент ҳақиқати” 

мухбири

Ўзбекистон Республикаси Вазирлар  Маҳкама-
сининг 2019 йил  21 августдаги 704сонли қарори-
га асосан “TOSHKENTLIFTXIZMATI” МЧЖ (ИНН: 
302493042) тугатилади.

Шикоят ва эътирозлар қуйидаги манзилда  қабул 
қилинади:

Тошкент шаҳри, Чилонзор тумани, М.Ғофуров кў-
часи, 127уй.

Телефон: (99) 8320539.

Ўзбекистон Республикаси Вазирлар  Маҳка-
масининг 2019 йил  21 августдаги 704сонли қа-
рорига асосан “DELTA CITY  XALQARO YUQORI 
TEXNOLOGIYALI INNOVATSION MARKAZI 
HUDUDIDA YANGI  OBYEKTLARNI QURISH VA  
ULARDAN FOYDALANISH DIREKSIYASI” МЧЖ (ИНН: 
305476148) тугатилади.

Шикоят ва эътирозлар қуйидаги манзилда қабул 
қилинади:

Тошкент шаҳри,  Миробод тумани,  Нукус кўчаси, 
22уй.

Телефон: (99) 8320539.

1993 йил 16 февралда Конычева Ольга Георги-
евна номига  Яккасарой тумани, Самарқанд кўчаси, 
22уй, 16хонадон учун берилган 1102/2997 рақамли 
уйжойни мулк эканлигини тасдиқловчи давлат да-
лолатномаси йўқолганлиги сабабли бекор қилинади.

Абдулхақжон ака ташқарига чиқиб, 
меҳмон билан суҳбатлашади. Меҳмон бу 
нарсаларни Абдулхақ акага миннатдор-
лик рамзи сифатида келтирибди. Ота у 
кишининг сўзларини тинглаб бўлгач қат-
тиқ танбеҳ бериб, иккинчи марта бундай 
қилмасликни айтиб, машинадаги нарса-
ларни қайтариб юборади. Ушбу воқеани 
Хайрихон Мирзаева отанинг фарзандига 
берган ҳалоллик сабоғи сифатида кўп хо-
тирлайди...

Бобомнинг туғилганларига шу кунлар-
да 110 йил тўлди. 1914 йилда Андижон 
вилоятининг Шаҳрихон туманида тавал-
луд топган бувам Абдулхақжон Тоиров  
порахўрликдан ҳазар қиларди. Раҳматли 
бувижоним Тоҳирахон ая ўзаро суҳбат-
ларимизда: “Бувангиз иссиқхонага раҳ-
барлик қилган бўлсаларда, ҳеч қачон ме-
васабзавотларни текинга олмас эдилар. 

Ҳамиша пулини тўлаб, сотиб олганлар”, 
деб ҳикоя қилардилар. Бувижонимни 
тинглаб, Абдулхақжон бувамга нисбатан 
меҳрим товланарди.

Менга бувамни тириклик пайтлари 
кўриш, қўлларидан тутиб юриш насиб 
этмаган. Уларнинг фаолиятлари, қилган 
эзгу ишлари ҳақида 1995 йилда “Тошкент 
ҳақиқати” газетасида чоп этилган Мирза 
Аҳмедовнинг “Одамларнинг дарди билан 
яшаган эди” номли ёднома орқали кенг
роқ билиб олганман. Ҳамиша газетадаги 
шу мақолани ўқиб, бувамнинг суратига 
боқиб, улар билан хаёлан дийдорлашган-
дек  бўламан.

Абдулхақжон бувамнинг меҳнат фа-
олияти Тошкент вилояти билан боғлиқ. 
Шу заминда бувамнинг излари қолгандек. 
Бир неча совхозлар директори, колхоз 
раиси, Хонобод қишлоқ совети раиси, 
собиқ Қорасув (ҳозирги Зангиота) тумани 
қишлоқ хўжалиги бўлими бошлиғи,  Бўка 
тумани ижроқўми раиси, Чиноз тумани 
партия қўмитаси котиби каби масъул ва-
зифаларни бажарганлар. Туман ва ви-

лоят кенгашларига депутат этиб сайлан-
ганлар. 1966 йил ташкил этилган Қўйлиқ 
иссиқхонасига умрларининг охиригача 
(1968 йил) раҳбарлик қилганлар.

Катта фарзанд, Ўзбекистон Журна-
листлар уюшмаси аъзоси Носирхон Тои-
ров хотирлайди: 

– Отамиз биз – фарзандларига танбеҳ 
берганларини эслай олмайман. Бирор 
нимадан ранжисалар кўзларидан билиб 
олардик. Бир боқишларининг ўзи етар-
ли бўларди. Отамнинг номини ёдга олар 
эканман, дўстлари Умар Тоғаев, навоий-
шунос Ҳамид Сулаймон, ҳамкасблари 
Қирғизбой ота Абдувалиев, шогирдлари 
– Меҳнат қаҳрамони Раҳматилла Қамба-
ровларни ҳам эслайман. Барчаларини 
Аллоҳ раҳматига олсин.

Бувамнинг кенжа фарзанди Фозилхон 
Тоиров хотирлайди: 

– Мен 10 ёшимда отасиз қолдим. 
Отам билан узоқ суҳбатлашиш, меҳрла-
рига тўйиш армон бўлган. Бир бора бош 
кийимларини қўлимга олиб, ортларидан 
юрганим ёдимда. Ўша дамларни қўм-

сайман. Бир куни деҳқоннинг фарзан-
диман, дедимда қўлимга ўзимдан катта 
кетмонни олиб, ариқ очдим. Бир чеккада 
мени кузатиб турган отам: “Барака топ 
ўғлим, умр йўлинг ҳам олган ариғингдек 
равон бўлсин”, деб дуо қилдилар. Баъ-
зан, ҳаётимда бошимга тушган мушкул-
ликларни ўйласам, олган ариғимнинг 
нотекис жойлари ҳам бўлган эканда, 
деб кулиб қўяман.

Бобом 54 ёшда ҳаётни тарк этган бўл-
саларда, ортларидан яхши ном, тарбия-
ли фарзандлар, гўзал хотиралар  қолди. 
Барча фарзандлар отага муносиб бўлиб 
камолга етишди.  Бугунги кунда улар 17 
нафар невара, 32 эвара ва бир неча чева-
ралар тарбияси билан машғуллар.

Аллоҳга шукр, бугунги кунда  бобом то-
монидан умид билан қадалган ниҳоллар 
унибўсиб боғга айланган. Ушбу боғдаги 
бир ниҳоллигимдан ҳамиша фахрлана-
ман.

Алишер ТОИРОВ,
Ўзбекистон Журналистлар 

уюшмаси аъзоси

ХИТОЙЛИКЛАРНИ £ИЗИ£ТИРГАН ИНТЕНСИВ УСУЛ

Шунингдек,  тақдимотда Ўзбекис
тон Республикаси мудофаа вазири, 
генераллейтенант Баҳодир Қурбо-
нов, бугунги кунда мазкур соҳада 
4 миллион нафардан ортиқ ёшлар 
билан тизимли ишлаш кенг йўлга 
қўйилгани,  ёшларнинг муаммола-
рини ҳал этиш, уларга ватанпарвар-
лик ғояларини сингдиришга катта 
эътибор қаратилаётганини, бунда 
ҳарбийлар билан ижодкор зиёлилар 
ўртасидаги маърифий ҳамкорликни 
тобора кучайтириш муҳим эканини 
қайд этди.

– “Мард аскар”, “Ватан посбо-
ни” деган тушунчалар айнан Янги 
Ўзбекистон даврида янгича маъ-
номазмун билан бойиди, – деди 
Ёзувчилар уюшмаси раиси, Ўзбе-
кистон халқ шоири Сирожиддин 
Саййид. – Алишер Навоий ва Заҳи-
риддин Муҳаммад Бобур таваллуди 
кенг байрам қилинаётган шу кунлар 
Халқаро китоб совға қилиш куни би-
лан уйғун тарзда нишонланмоқда. 
Мудофаа вазирлиги ва Қуролли 
Кучлар академиясига китоблар ҳадя 

қилиш яхши анъанага айланган. 
Мазкур тадбирга ҳам катта китоблар 
карвони билан келдик. 

Айтиш жоизки, “Мард аскарга 
совға”  тўплами “Энг олий шараф”, 
“Биз биргамиз”, “Юрт қайғуси”, “Эр 
йигитлар сенга посбон”, “Жангчи қў-
шиғи”, “Улуғ ишдир Ватанни асрамоқ-
лик!”, “Бу элнинг ўғлонлари” каби ки-
тобларни ўзида жамлайди. 

Тадбирда кино, театр, адабиёт, 
тасвирий санъат, матбуот соҳасининг 
бир гуруҳ фаол вакиллари Ўзбекис
тон Республикаси Мудофаа вазирли-
гининг “Ёш авлодни ҳарбий ватанпар-
варлик руҳида тарбиялашдаги фаол 
иштироки учун” кўкрак нишони билан 
тақдирландилар.

Шунингдек, тадбирда кейинги 
йилларда адабиёт, санъат ва ма-
даният соҳасида қўлга киритил-
ган ютуқларга оид ролик намойиш 
этилди. Жаҳонгир Амир Темур бо-
бомиз ҳаёти ҳақида ҳикоя қилувчи 
спектаклдан лавҳалар, Ватанни, 
истиқлолни, тинч, осуда, фаровон 
ҳаётни тараннум этувчи куйқў-
шиқлар янгради.

Назокат УСМОНОВА,
ЎзА мухбири

УЛУҒ ИШДИР 
ВАТАННИ АСРАМО£ЛИК!

Кўклам кўкини 
ёйгунча…

Эй, умри азиз... Тахминан 1967 йил. Қўйлиқ иссиқхонаси директори Абдулхақжон Тоировнинг 
хонадони олдида устига турфа хил нарсалар ортилган машина келиб тўхтайди. 
Машинадан тушган кишини кўриб, директорнинг катта қизи Хайрихон отасига 
хабар беради.



Масалан, “Металлург” клуби 
бир неча мавсумдан бери номи-
гагина чемпионатда иштирок этиб 
юрганлар қаторида “эътироф” эти-
лади. Жамоа кетмакет уч йилдан 
буён Суперлиганинг 10поғонаси-
ни “ҳеч кимга бермай” келмоқда. 
Бекободликлар жорий йилги мав-
сум аввалида 8 нафар футболчи 
билан шартномани бекор қилди. 
Уларнинг аксарияти захирада 
ўтиргани учун маош олган футбол-
чилар экани қувонтирсада, аммо, 
Сардор Абдураимов, Муҳаммада-
ли Алиқулов (Туркия чемпионатига 
кўчиб ўтди), Бектемир Абдуманно-
нов сингари иқтидорли ўйинчилар 
ҳам клубни тарк этгани ачинарли. 
Уларнинг ўрнини тўлдириш учун 
ўтган мавсум “Бунёдкор” шарафи-
ни ҳимоя қилган 35 ёшли тожикис
тонлик ҳимоячи Давронжон Эрга-
шев, 2023 йилда Малайзиянинг 
ўртамиёна жамоаси сафида бор
йўғи 11 бор кўриниш берган Сиро-
жиддин Қўзиев, бунгача бир неча 
мавсум “Металлург”да ўйнаган 
Аббос Отахонов олиб келинди. Бу 
трансферлар “жорий мавсум ҳам 

шунчаки иштирок этиш учун жамоа 
жамланяптими?” деган хавотир уй-
ғотмоқда мухлисларда. 

Тошкент вилоятининг яна бир 
жамоаси, кўпчиликнинг назарида 
байроқдори саналган Олмалиқ-
нинг ОКМК жамоасида ҳам янги 
мавсум олдидан катта ўзгаришлар 
бўлмоқда. Айтишингиз мумкин, ол-
малиқликларда ишлар у даражада 
ёмон эмас, улар доимий тарзда 
чемпионатнинг юқори поғонала-
ри учун курашиб келади, халқаро 
мусобақаларда ҳам иштирок этди, 
2023 йилда уларнинг шарофати 
билан Бензема, Фабиньо синга-
ри жаҳон футболи юлдузлари ви-
лоятга келди, деб. Бироқ, жамоа 
Осиё чемпионлар лигасида ўзбек 
футбол клублари тарихидаги энг 
йирик 0:9 ҳисобидаги шармандали 
мағлубият билан мухлислар “қал-
бидан жой олди”. 

Бундан ташқари, “Кончилар” 
ички чемпионатнинг сўнгги икки 
мавсумида совринли ўринлардан 
четда қолаётгани, халқаро турнир-
ни 6 ўйинда “0” очко билан якун-
лагани клубда ислоҳотлар қилиш 
вақти келганини кўрсатмоқда. Шу 
боис, жамоа жорий футбол мавсу-
мига тайёргарлик ишларини тар-
кибни янгилаш билан бошлади. 
Улар ҳам вилоятдошлари сингари 
таркибдаги 8 нафар футболчи би-
лан хайрлашди. Рўйхатда Анзур 
Исмоилов, Виталий Денисов, Сан-
жар Турсунов каби “нуроний”лар 
билан бир қаторда, жамоанинг 
асосий “қуроллари”дан саналган 

ва 2023 йилда ажойиб ўйин 
кўрсатган Ботирали Эргашев, 
Сиаваш Ҳақназарий, Муҳам-
маданас Ҳасанов ва Мартин 
Боакье каби номлар ҳам бор. 
Кўпчилик омадсиз мавсум-

дан сўнг “тозалаш” ишларини 
тахмин қилишганди. Шу билан бир-
га, кучли футболчилар ташрифини 
ҳам. Биринчи тахмин ўзини оқла-
ди. Иккинчи тахмин эса...

“Кончилар” ҳозирга қадар Жа-
воҳир Илёсов, Авазбек Ўлмасали-
ев, Али Абдураҳмонов, Азиз Хол-
муродов, Азиз Баҳромов, Асадбек 

Раҳимжонов, Муроджон Тошматов 
каби футболчиларни таркибига 
қўшиб олди. Легионерлардан эса 
сўнгги уч мавсумда атиги 27 ма-
ротаба майдонда кўриниш бериб, 
бир мартагина ўз ҳисобига гол ёз-
дирган Гиорги Папавани бор. Ле-
кин, келган футболчилар жамоани 
олдингидан кучайтира олишига 
ишониш қийин. Янгилар орасидан 
фақат Авазбек Ўлмасалиев, Азиз 
Холмуродов ва Жавоҳир Илёсов 

ортда қолган мавсумда ажралиб 
турди. Авазбекка ҳатто Россиянинг 
“ЦСКА” жамоаси “оғиз солди”. Энди 
21 ёшга кирадиган Азиз эса “Ту-
рон”даги ажойиб ўйинлари билан 
эътиборга тушган. Қолганларнинг 
ёрқин ўйинини топиш қийин. Бу эса 
назорат учрашувларида яққол се-
зилмоқда. Клуб дастлаб, Дубайда 
ўқувйиғин машғулоти ташкил этди. 
Унда илк ўртоқлик учрашувини  
БААнинг “Банияс” клубига қарши 
ўтказиб, 1:3 ҳисобида бой бериш-
ди. Ягона гол Ислом Тўхтахўжаев 
номига ёзилди. Жанубий Корея-

нинг “Чонбук Моторс” клубига қар-
ши ўйинда ҳам мағлубият – 0:1. 
Дубай йиғинининг сўнгги назорат 
учрашувини БАА Пролигасининг 
аутсайдерларидан бўлган “Хатта” 
жамоасига қарши ўтказиб, 1:1 ҳи-
собида якунлашди. “Кончилар”нинг 
ягона голига Азиз Холмуродов му-
аллифлик қилди.

Қизиқ, хориждаги бундай йиғин-
лардан жамоага фойда борми? 
Одатда, олдига катта мақсадлар-

ни қўйган жамоа юқори савияда-
ги футболчилар билан таркибни 
шакллантиради, кучли клубларга 
қарши ўртоқлик ўйинлари ўтказа-
ди. Шу орқали футболчилар куч-
лиларга қарши рақобат қилишни 
ўрганади. Хориж йиғинларида 
“Металлург” ва ОКМКга рақиблик 
қилганларнинг 80 фоизи бизнинг 
Пролига жамоаларимиз савияси-
да. Ундан ортиқ эмас. Бироқ, хориж 
йиғинларига молиявий томондан 
яхшигина маблағ сарфланмоқда. 
Бундан фақат футболчилар “ют-
моқда”: Уларнинг ижтимоий саҳи-

фалари баҳаво жойларда олинган 
суратлар билан бойимоқда.  Бу-
нақа самарасиз йиғинлардан кўра, 
Ўзбекистонда маҳаллий жамоалар 
билан назорат беллашувлари ўтка-
зиб, хорижий йиғинга кетган маб
лағни маҳоратли футболчи олиб 
келишга йўналтирилса, кўпроқ 
фой да келтирмайдими?

Яна бир жиҳат, легионер фут-
болчиларнинг салоҳияти билан 
боғлиқ. Аслида, легионер деганда 

маҳаллий футболчилардан бир 
бош устун турадиган футболчи ту-
шунилади. Лекин, иккала жамоа
даги легионерларнинг ҳеч бир 
жиҳатда маҳаллийлардан устунли-
ги сезилмаяпти. Шу сабаб ҳам улар 
клубда бир, нари борса   икки мав-
сумдан ортиқ қола олмайди. Тағин 
“Европа футболи ҳавосидан нафас 
олган”, “Европа чемпионлар лига-
сида иштирок этган” каби мақтов-
лар билан олиб келинади. Ундан 
кўра, шуларга кетаётган маблағга 
Осиёнинг ўртамиёна терма жамоа-
лари аъзоларини олиб келган маъ-
қул эмасми? 

Масалан, Қатарда ўтган Осиё 
кубогида ажойиб таассурот қол-
дирган Фаластин, Вьетнам, Тожи-
кистон, Ироқ, Иордания каби тер-
ма жамоа аъзоларидан таклиф 
қилинса бўладику? Улар Европа 
футболида ўйнамаган бўлсада, 
Осиё футболини яхши тушунади. 
Маҳорати ҳам кам эмас. Қатардаги 
турнирда бу исботланди. Айтингчи, 
қайси маҳаллий жамоа Осиё ку-
богида яхши таассурот қолдир-
ган футболчи билан қизиқиб, унга 
шартнома таклиф қилди? Бизники-
лар нигоҳини Европа, Америка то-
монлардан уза олмайди. Бу орқали 
жамоалар каттакатта маблағлари-
ни “ҳавога учириш”да давом этаве-
ради. Натижа эса ўшаўшалигича 
қолаверади.

Мухтасар айтганда, мавсум 
бошланишига деярли бир ой вақт 
бор. Бу вазиятни ўнглаш учун 
етарли муддат. Агар шу вақт да-
вомида вазият ўзгармаса, бошла-
нажак мавсумда ҳам “шунчаки” 
қатнашиш билан кифояланамиз, 
шекилли?!

Суҳробжон САДИРОВ,
“Тошкент ҳақиқати” мухбири

"СОПИ"ни 
ЎЗИДАН 
ЧИҚАРГАН СУДЬЯ

РЕЖИССЁР
НЕГА  ҲАҚИҚАТГА 

ХИЁНАТ  ҚИЛГАН?

Ажаб 
сирлар

Машҳур “Тита-
ник” фильми ре-
жиссёри фильмни 
тасвирга олар экан, 
чин ҳақиқатга хиё-
нат қилганини би-
ласизми?

Мен сизларга чуқур хўрсиниб 
маълум қилайки, улар манса-

бини суиистеъмол қилдилар. 
Йўқ, бошқалардек пора ол-
гани йўқ, кайфу сафога бе-
рилгани ҳам маълум эмас. 
Бироқ, ҳурматни оёқ ости 
қилди. Пўрум пойабзалла-
ри билан тупроқ қилдиқўй-
ди.

Хуллас, февраль бўл-
сада офтоб чарақлаб турган 

пайтда, кун ҳали пешиндан оғ-
масдан «Юқориовул» маҳал-
ласидаги 24мактаб дарвозаси 

ёнида охирида уч ҳарфи бор иккита машина тўхтадию, муло-
зимлар М.С. ва А.С.нинг серсавлат соялари ерга тушди. Кичик 
мулозимлар уларни катта тавозе билан қаршилашди. Энди бу 
кишимлар тадбирга келдиларда.

Тадбир, дейсизми? Тўғри айтасиз, нима кўп тадбир кўп. 
Улар ҳам ҳар куни ҳар турли тадбирларга бораверади. Аммо 
давр нинг катта шоири ўтирган, тағин даврада нуроний оқ-
соқоллару кайвони онахонлар йиғилган тадбир ҳақида айтиш-
га шошилманг. Яна бу жамоатда ёшлар ҳам бўлса. 

Бизда одат бўлиб қолганидек, бу тадбир кеч бошланмади. 
Бошқа анжуманлардан фарқли ўлароқ, ўз вақтида бошланди-
ки, тадбир вақти бошланганига қараб соатни тўғриласа бўлар-

ди. Мезбонлар М.С ва А.С.га давранинг тўридан жой берилди. 
Улар шохга қўнган чумчуқдек ўриндиқларга ўрнашдилар.

Тадбирни олиб борувчи салом бериб, маросимни очиб бе-
риш учун оқсоқолга сўз бердию, биз сизга айтиб турган муло-
зим М.С. юзини ерга қарата, оёқ учида залдан оҳиста чиқиб 
кетса денг. Зериккан ўқувчи дарсдан, муллажиринг алкашнинг 
чўнтагидан, ёмон сўз шаллақининг оғзидан, кирсовун қўлдан 
сирпаниб чиққанидек чиқиш бўлди ўзиям. Ҳойнаҳой, жиддий 
қўнғироқ бўлгандир, деган яхши гумонда тадбирда қатнаша-
вердик биз ғариблар. Орадан ҳеч қанча вақт ўтмай иккинчи му-
лозим А.С. ҳам лип этиб даврани тарк этди. Бу ёруғлик тезли-
гидаги чиқиш бўлди. Чунки А.С. жуда тез ҳаракат қилиб, кўздан 
ғойиб бўлдида. Унга ҳам жиддий қўнғироқ бўлди, деб яхши 
гумонга бордик. Ахир, М.С. ташқарига чиқиб, А.С.га қўнғироқ 
қилган бўлиши мумкинку?! Биз учун доим яхшиликни ўйламоқ 
мерос.

Токай тадбир адо бўлгунча меҳмонларнинг ҳам, мезбонлар-
нинг ҳам кўзлари саҳна ё нотиқларга эмас, эшикка қадалган эди. 
Одатга кўра, қўнғироққа жавоб бериб бўлгач, ҳар ким ҳам даврага 
қайтар эдида. Аммо улар қайтмади, бадар кетишди.

Шошманг! М.С. ва А.С. отахону онахонларнинг ёшини, уларнинг 
оқ сочию оқ қошини ҳурматини қилмабдида, ёшларнинг иззати-
ни ўрнига қўймабдиэ бу мулозимлар, оёғи ердан узилиб, кўзини ёғ 
босганда, дейсизми? Қарангки, улар ўша жамоат тугул Навоий билан 
Бобурнинг ҳам ҳурматини қилишмадия...

Энди сиз муҳтарам ўқигувчиларнинг кўнглидан бир гап ўтаётганини 
биламан: кетар экан, тадбирга келиб нима қилар эди? Масала шундаки, 
бу савол сизлар каби мени ҳам ярим тунда уйғотиб, тинчлик бермаяпти. 
Эҳтимол, М.С. ва А.С.нинг ўзларидан сўраб кўрармиз? Ҳар ҳолда олим 
боласи тугул, оддий одам боласи ҳам бундай хурмача қилиқ қилмайди. 
Энди сизларга айтадиган бўлсам, М.С. – ҳоким ўринбосари, А.С. эса ўша 
ҳудуддаги сектор раҳбари эди. Модомики, шахси аниқ бўлар экан, улар-
нинг бу ҳурматсиз иши Одоб кодексининг тегишли моддалари билан Виж
дон прокурорлигида Ахлоқ судида белгиланган тартибда кўриб чиқилади, 
деган умиддаман. Бу судда уларга Баҳона адвокатлик қила олмаслигига аниқ 
 ишоняпман...

САНЧАРБЕК

АҚШнинг Огайо штати, Пен-
сильвания шаҳрида Майкл Чик-
конетти исмли судья бўлган. У: 

«Жазо, амал (жиноят)нинг жинсидан 
бўлади», деган қоида асосида ҳукм 
чиқарган.

Масалан, кўчадаги дарахтларни 
кесиб, ўтин сифатида сотиб юбор-
ганларга; «70 туп дарахт экиш» жа-
зосини тайинлаган. 

Кекса одамни урган ўсмирга; 
«икки ой қариялар уйида хизмат 
қилиш» жазосини тайинлаган.

Маст ҳолда келиб, мушугини печ-
га ташлаб, қийнаган кимсага; «икки 
ой ҳайвонот боғида мушукларни 
овқатлантириш» жазосини тайинла-
ган.

Дўкондан кассета ўғирлаган ким-
сага; «икки ҳафта дўкон олдида, 

«ўғрилик иснодга сабаб бўлув-
чи ишдир...» деган ёзувли лавҳани 
кўтариб туриш жазосини тайинлаган. 

Полиция маст ҳолда машина 
ҳайдаш айби билан қўлга олган 
кимсани; «олти ой қамоқ ёки мак-
табларда спиртли ичимлик ичиш-
нинг зарари ҳақида лекция ўқиш» 
жазосидан бирини танлашга ҳукм 
қилган.

Баланд овоз, шовқин билан қўш-
ниларига озор берган кимсага; «бир 
кунини ўрмонда жим ўтказиш» жа-
зосини тайинлаган.

Машинасида мусиқани баланд 
қилиб, одамларга азият етказган 
кимсани “ўрмонда уч соат жим ўти-
риш”га ҳукм қилган. 

Тадқиқотчиларнинг айтишича, 
Чикконеттининг бундай ҳукмлари жи-
ноятчиликнинг олдини олиш билан 
бирга фуқароларнинг тарбиялани-
шига хизмат қилган ҳамда давлат-
нинг маҳбусларга сарф этадиган ма-
блағи тежалган.

Бу ҳақда америкалик сиёсий таҳ-
лилчи Фарид Закария фикрларини 
ўқинг ва хулоса қилинг: 

“Титаник” кемаси чўкканда бирин-
чи класс йўловчилари ичидан тирик 
қолганларнинг 100 фоизи аёллар ва 
болалар бўлган. Иккинчи классда 
кетаётган йўловчилардан соғомон 
қолганларнинг 80 фоизи аёллар 
ва болалар эди. Паст табақа – қа-
ланғиқасанғилар кетаётган учинчи 
класс йўловчилардан тирик қолган-
ларнинг 100 фоизини эса эркаклар, 
яъни жисмонан энг кучлилар ташкил 
қилган. 

Чунки улар болалар ва аёлларнинг 
кўкрагидан итариб, қутқарув қайиқла-

рини эгаллаб олишади. 
Биз эса Камероннинг 

“Титаник” фильмида қан-
дай манзаранинг гувоҳи 

бўламиз? Буларнинг 

тамоман аксига! 
Кинода айнан бойбадавлат ким-

салар йиртқичларча болалар ва аёл-
ларни нари суриб, қайиқларни эгал-
лаб олишади. Камерон нега ҳақиқатга 
хиё нат қилди? Балки у социалистдир? 
Асло, йўқ! 

Камерон суратга олишда бор 
ҳақиқатни, ҳақиқий манзарани кўрса-
та олмас эди. Агар шундай қилганида, 

томошабин режиссёрга ишонмаган 
бўларди: чунки “камбағал бечора ва 
меҳрибонгина, бойлар эса – қутурган, 
йиртқичларча очкўз” деган тушунча 
одамларнинг қонқонига сингиб кет-
ган. 

Масалан, “Титаник” кемаси ҳало-
катга учраганда унинг бортида мил-
лионер Жон Жейкоб Астор IV ҳам бор 
эди. Унинг банк ҳисоб рақамидаги пул 
30 та “Титаник”ка ўхшаган кема қуриш-
га етарди. Ўлим хавфи билан юзмаюз 
келган Астор IV, унинг дунёқаршича 
маънан тўғри қарор қабул қилади: 
қайиқдаги ўрнини қўрқиб кетган икки 
нафар болакайга бўшатиб беради. Бу 
воқеани омон болган ўша болакайлар 

кейинчалик ўз хотираларида кўзда ёш 
билан ёзиб қолдиришган. 

Америкадаги “Macy's” йирик дўкон-
лар тармоғининг эгаси Исидор Штра-
ус: “Мен ҳеч қачон бошқалардан олдин 
қутқарув қайиғига чиқмайман!” дейди. 
Униг хотини ҳам қайиққа ўтиришдан 
бош тортади ва ўз жойини яқинда ёл-
лаган хизматкори Эллен Бердга бера-
ди. Аёл ҳаётининг сўнгги дақиқалари-
ни эри билан бирга ўтказишни лозим 
кўради. 

Бу бойбадавлат одамлар ўзлари-
нинг маънавий принципларидан че-
кинишдан кўра бойликлари ва ҳатто 
ҳаётларидан мoсyво бўлишни афзал 
кўришади. Уларнинг маънавий қад
рият лар фойдасига танлаган йўли ин-
соният цивилизацияси ва одам табиа-
тининг нақадар ёрқинлигини намойиш 
этади.

Дарвоқе, этологлар (ҳайвонлар-
нинг инстинктив хаттиҳаракати бў
йича мутахассислар) қайд этишади-
ки, ҳайвонлар тўдаси ичидаги паст 
қатлам, яъни тубандагилар ашаддий 
ярамас бўлишаркан. Тўда ёки гуруҳ-
нинг ижтимоий жиҳатдан ёки иерархия 
бўйича зинапоясининг энг пастидаги 
ҳайвонлар нусха сифатида ўтакетган 
разил саналаркан. Мабодо зоологлар 
турли усуллар қўллаб, кечаги разил-
ни тўданинг ҳукмрон ва пода бошида 
борувчи йўлбошчисига айлантиришни 
уддасидан чиқишса – пода бошида 
борувчи “серка” бутун тўдани қонга 
ботиради. 

Ҳайвонот оламида ҳам, инсонлар 
жамиятида ҳам – кечаги бетайин, ра-
зил мавжудотдан кўра шафқатсиз 
йўлбошчини тасаввур қилиш қийин. 
Жамиятнинг разил кишилари ичи қо-
ралик, кўра олмаслик, ношукрлик, 
шафқатсизлик сингари энг ёмон ху-
сусиятларни ўзларида жамулжам қи-
лишган бўлади ва бундай тоифа ин-
сонлар... одатда бойишмайди.

Жалолиддин САФОЕВ 
таржимаси

Бу – 
қизиқ

ВИЛОЯТ ФУТБОЛИ:
¤РТАМИ¡НАЛИК  
£АЧОНГАЧА? Клубларимиз мавсумга тай±рми?

М.С. билан А.С.

М.С. ва 
А.С. ким экан, 

деб ўзингизни ор-
тиқча қийнаманг. Сиз 
уларни жуда яхши та-
нийсиз. Айниқса, Ўрта 

Чирчиқ томонларда 
жуда кўп марта рў-

барў келгансиз.

(Давоми. Бошланиши 1-саҳифада)



Чинор остидаги ДУ...

(Давоми. Бошланиши 1-саҳифада)

Юқори Чирчиқ туманидаги 
24сонли Болалар мусиқа ва санъ-
ат мактабида каштачилик йўналиши 
очилгач, унга қизиқувчилар кўпайди. 
Айниқса, тўгаракда яратилган мил-
лий муҳит ҳеч кимни бефарқ қолдир-
майди. Тўгарак раҳбари Паризода 
Холмуҳаммедова ёш бўлишига қа-
рамай ўқувчиларнинг севимли усто-
зига айланиб улгурди. Эътиборлиси, 
нафақат ўқувчилар, балки тумандаги 
20 га яқин ишсиз хотинқизлар ҳам 
ундан ҳунар ўрганиб, ўз уйида каса-
начилик асосида турли кашталар ти-
киб, даромад ҳам топишмоқда.

– Кашта тикиш кишидан алоҳи-
да зеҳн ва сабртоқат талаб қила-
ди, – дейди Паризода. – Ҳар бир 
каштачилик намунаси гуллари ва 
нафислиги билан ўз даврининг 
кайфиятини ифодалайди. Ўзим 

Нурота ва Фарғона каштачилик 
йўналишини ёқтираман. Нурота 
каштачилик мактаби хом ашёга 
дастлабки ишлов беришдан тор-
тиб, тайёр маҳсулотгача бўлган жа-
раённи қамраб олиши билан ажра-
либ туради.

Паризода бугун-
ги кунда сўзанадан 
тортиб, оёқ кийим, 
ёстиқ жилдларию аёл-
лар учун чопонларни 
ҳам кашта намуналари 
билан безамоқда. Яқин-
дан тунги чироқлар-
га ҳам бу усулни 
қўллаб кўрди. На-
тижа чакки эмас. Аҳамиятлиси, бу 
нақшлар, Паризоданинг муаллиф-
лик иши бўлиб, ҳар бир маҳсулот-
нинг дизайнини ўзи яратади. Чиз-
ган гул ва нақшлари бирбирини 
такрорламайди.

Унинг отаси машҳур 
рассом, бобоси таниқли 
ёзувчи, синглиси эса ди-

зайнер. Бундан англадик-
ки, уларнинг оиласида бади-
ий санъатга ошуфта инсонлар 

яшайди. Уйларида каштачилик 
билан шуғулланиш учун хона 
ажратилган бўлиб, у ерда ҳам бир 
гуруҳ хотинқизлар кашта тикиша-
ди.

– Мақсадимиз – Юқори Чирчиқ 
туманида миллий каштачилик мак-
таби яратиш, – дейди Паризоданинг 
отаси Жасур Холмуҳаммедов. – Бу-
нинг учун мингга яқин хотинқизларга 
шу ҳунарни ўргатишни режалаштир-
ганмиз.

Ҳар қатим ипакка жило бериб, 
дил туйғуларини нозик бармоқлари 
ёрдамида мўъжизага айлантираёт-
ган аёлу қизларга ҳавасимиз келди. 

Аслида ҳам халқимизнинг қадрият-
лари ва урфодатлари билан чам-
барчас боғлиқ бўлган бу санъат қўли 
гул чеварлар томонидан асрлар оша 
янада сайқалланиб боришига ишо-
намиз.

Нозима РАСУЛОВА,
“Тошкент ҳақиқати” мухбири

Жалолиддин ЭСОНОВ 
олган суратлар

Се³рли  бармоºлар  мўъжизаси

БОЛТАБОЙ ВА УНИНГ 
МЕҲНАТ ҚУРОЛЛАРИ
Ишни қилади асбоб,
Эгаси уради лоф!
(Дурадгорлар севган эпигроп)

Ширин ҳақиқат

БУГУННИНГ 
ҚАҲРАМОНИ  КИМ?

Илгари жамоатчилик руҳи кучли эди. Тўкинчилик 
одамларда худбинликни кучайтираркан, чоғи. 

Илгари тиқилинч автобусларда юрардик. Ҳозир ки-
ракаш машина тўхтатмоқчи бўлсак, кўпинча бўшига 
ўтирамиз. Ошхоналарда ҳам 
бўш стол қидирамиз. Ил-
гари тўрт кишилик стол-
да битта жой бўш бўл-
са, Худога шукр, деб 
ўтиришга шошилар-
дик, бошқа одам илиб 
кетмаса бўлди эди. 

Ҳозир кўпчилик 
бир ўзи машинасида 
ишига қатнайди. Қан-
чаданқанча кички-
на “худбинча”ларни 
боғчасига, мактабига 
машина элтиб қўяди. 
Ҳатто, қишлоқларда 
ҳам боласини боғчага, 
мактабга шахсий ма-
шинада  элтиб қўйиш 
муаммоси пайдо бўл-
ди. 

Қанчаданқанча хо-
димлар бир ўзи битта 
машина билан кўчаларни, 
ишхоналари олдидаги майдонларни,  кўча чет-
ларини банд қилиши, қанча ёнилғини ишлатиб, 
шаҳар ҳавосини булғаши, увол қилишини мам-
лакат миқёсида ҳисоблаб кўрилса, оддийгина 
инсоний худбинлик сайёрамизга қанчалар қим-

матга тушаётганини тасаввур қилиш мумкин. 
Бугуннинг қаҳрамони — машинаси бўл-

маган оддий пиёдалардир!
Оллоёр БЕГАЛИЕВ

Бекобод шаҳри

Қаҳри ёмонимиз... (узр) қаҳрамонимиз билан 
аввалдан келишилган жой – “Нурафшон – сити” 
яқинидаги Рандақўрғон қишлоғининг катта ва 
кенг устахонасида учрашдик.

– Қани, ичкарига, – мени илиқ кутиб олган 
суҳбатдошим устахона тўридаги салобатли хо-
нага таклиф қилди. Мезбоннинг қўлидан бир 
пиёла чой олаётиб, чарм эшикка ёпиштирилган 
ёзув ҳақида сўрашга жазм қилдим.

– Сўраганнинг айби йўқ, ака, кираверишга 
“Глав. дура. Балтабай” деб ёздирган экан-
сиз. “Глав” деганига тушундим. Лекин “дура” 
дегани сал ғалатироқ...

– Ҳа, уними? Шогирдим Тешавой босмахо-
надан тайёрлатиб келган. Ўзимизда ишлайди 
–“Зам. Глав. дура”.

– ... Ким?
– Зам. глав. дура. Яъни, бош дурадгор ўрин-

босари. Бундан бир неча йиллар аввал шу ерда 
“ПулОром” МЧЖ очган эдик. (Ном беришда гўё-
ки “Пиларам”ни ўзбекчага ағдаришган. Изоҳ – 
Т.Ҳ.) Ўшанда раҳматли устозим Эргаш Каримов: 
“Болтабой, шу аррахонангда телеминиатюрага 
битта “запись” қилсак бўларкан”, деб қолдилар. 
Бажонидил қабул қилдим. Ўшанда ўринбо-
сарим Тешавой босмахонада шу ёзувлар-
ни тайёрлатиб келганди. Шошганда “ду-
радгор” сўзини русчасини тополмай, “дура” 
деб қўяқолибди бу қишлоқи. 

– Болтабой ака, сизни қўли гул уста 
деб билардик. Кейин эшитсак, бошқа 
ҳунарларингизам чиқибди. Бир устачи-
лик, бир ҳайдовчилик, бир қизиқчилик 
қилиб юрганмишсиз...

– Ҳа, бунга анча йиллар бўлди. Аслида 
Мирзабек Холмедовнинг ёнида ҳайдовчи-
лик қилиб юрган эдим. Аммо қозонга яқин 
юрсанг – илиғи юқар, қизиқчига яқин юр-
санг – қилиғи, деганларидек... Юқдида! 
Шундай қилиб, “рул”дан “рол”га ўтиб кети-
шимга тўғри келди.

– Қаранг-а, шунга ҳам чорак асрдан 
ошибди. Биласизми, Сизни илк бор ой-
наи жаҳон орқали собиқ шўро даври 
раҳбарларининг, депутатларнинг ово-
зини тақлид қилганингизни кўрганимда 
қойил қолгандим. Телевизорга илк бор 
чиқишингизмиди ўшанда?

– Ўзбекистон телевидениесида бирин-
чи кўринишим эди. Лекин Қозоғистон те-
левидениеси орқали анча аввалроқ чиқа 
бошлаганман. 

– Адашмасам, қозоқча, қирғизча, тожикча 
ҳангомалар айтишда ҳам қийналмайсиз-а?

– Россия томонларга ёки Марказий Осиёда-
ги қай бир республикага бормайин, ўша тилда 
гапиришга ҳаракат қиламан. 

– Тан олиш керак, биринчи чиқишларингиз-
даёқ катта курсида ўтирганларни “нишонга” 
олгансиз. Сўрамоқчиманки, ўйнашмагин ар-
боб билан, деганларидек... Қўрқмаганмисиз?

– Э, укажон, отамиз отимизни бекорга БОЛ-
ТАБОЙ деб қўймаганлар. Қўрқсам, биринчидан 
майдонга чиқмас эдим. Ҳадиксираб курашга 
чоғлангандан кўра устахонадаги апилкалар 
орасида занг босиб ётганим яхши эмасми? 

– Узр, сизни тўлқинлантирадиган савол 
бервордим.

– Ҳа энди, саволлар – мухбирларнинг ти-
рикчилиги. Сиз тортинмай сўрайверинг. Мен 
чойдан қуйиб берай. Олинг, манави бизнинг 
бодомлардан енг. Ие, қаттиқ эканми? (Ташқа-
рига) Ўроқвой, дастурхонга мундоқ болғамолға 
ташлаб қўйсаларинг бўлмайдими? Ҳе, мада
ниятсиз!

У шундай дедида, менга қараб давом этди:
– Биласизми, боя нега хаёлим қочди. Бир 

саволингиз мени ўйлантириб 
қўйди. “Қўрқмаганмисиз?” де-
япсиз. Исмим БОЛТАБОЙ 

бўлгани учунми, ҳамиша кескир
кес кир гапларни айтишга ҳаракат 
қилар эдим. Аммо менга алам 
қилгани, ҳамма гапларим ҳам 
инобатга олинавермасди. Маса-
лан, ўшанда ҳайкаллар ҳақидаги 
таклифларим қўллабқувватланма-
ганлиги учун анча хафа бўлганман.

– Ҳайкаллар?
– Ҳа, айнан шундай. Ёдингизда бўлса, со-

биқ шўронинг сўнгги йилларида давр тақозоси 
билан айрим “оға”ларимизнинг ҳайкалларини 
олиб ташлаш бошланди. Аммо айни шу иқтисо-
дий бўҳтон...

– Бўҳронмасми?
– Майлида энди, айни ўшанақа даврда “гав-

ровоча” иш қилиш керакмиди деб қўйдимда! 
Масалан, бир пайтлар эски шаҳарда Калинин 
ҳайкали бўлар эди. Шуни қуришга қанча маб
лағ кетган бўлса, “гум” қилишга ҳам ундан кам 
кетмагандир. Ўша Калининга ҳеч четдан разм 
солганмисиз? Раҳматли устозсанъаткор Ғани 
Аъзамовдан бир “грамм” фарқи йўқ эди. Вафот-

ларидан сал олдин у кишининг юбилейларини 
ўтказдик. Ўша кунлари ҳайкал остидаги “Кали-
нин” ёзувини ўчириб, ўрнига “Тилло топган Мул-
ла Мўмин” деб қўйганимизда қанчаданқанча 
бандаимўминлар дуо қилар эди, бизниям шун-
дай кунларга етказсин деб. Нафақага чиққандан 
кейин “Хизмат кўрсатган артист” деган унвон 
олаётган қанчаданқанча санъаткорларимиз 
қувонарди, ҳеч йўқса бир отахонимизга тирик-
лигида ҳайкал қўйдикку, деб. Умуман олганда, 
ҳайкаллар – булар менинг дардларим. Астой-
дил тикилсангиз, улар сизга ўз ҳаётларини сўй-
лаб бераётгандек туюлаверади. 

– Болтабой ака, ўша даврда ҳайкаллар 
ҳақида анча жўяли фикрларни билдирган 
экансиз. Бироқ камтарликни қаранг, шунда-
ям ён-атрофдагилар ҳақида қайғурибсиз-у, 
ўзингизни ўйламапсиз-а! Демоқчиманки, қу-
лаши керак бўлган ҳайкаллар орасида ҳеч 
ўзингизга ўхшаганини учратмаганмисиз?

– Йўқ. Энди менга жаа ҳайкал қў йишмасаям 
майли. Бирорта устахонагами ёки хўжалик мол-
лари дўконигами номимизни камтаргина қилиб 
ёзиб қў йишса бас. Менимча, шу Чилонзордаги 
“1000 хил майдачуйда” магазини жуда бизбоп. 
Сиз мақоланинг бир четига шу таклифни қисти-

риб кетинг, зора ном қўяди-
ганларнинг кўзи тушиб 

қолса.
– Узунқулоқ гап-

ларга қараганда 
санъ ат инс титутида 
ўқимаган экансиз. 
Унда бу соҳани қан-

дай эплаштириб кет-
гансиз?

– Бу борада устозим, 
Ўзбекистон халқ артис ти 

Эргаш Каримовнинг ҳиссаси 
катта бўлган. У киши бебаҳо инсон эди-
лар. Ҳеч қачон одамнинг лавозими ёки 
дипломига қараб ажратмасдилар. Агар 
ҳаётда ана шундай бағрикенг устоз-
ларга дуч келмаганимда, ким билади 
менинг ҳам умрим бирор бошқа касбда 
ўтган бўлармиди... 

– Болтабой ака, “Телевизион 
миниатюралар театри”ни бир пайт-
лар маза қилиб томоша қилар эдик. 
Айтинг-чи, сизнингча, “Миллион”, 
“Дизайн” каби ёшлардан иборат 
янги-янги ижодий гуруҳлар пайдо 

бўлгач, бу каби ҳажвий 
кўрсатувларга эҳтиёж 
қолмаяп тими?

– “Телевизион миниатю-
ралар театри” каби халқнинг 
юрагига сингиб кетадиган 
кўрсатувлар тайёрлаш учун, 
энг аввало, Эргаш ака дара-
жасидаги фидойи устозлар, 
ўша пайтдаги миниатюрачи-
лар жамоасидек истеъдодли 
санъаткорлар, қалами ўткир 
ҳажвчилар керак. Ижодкор ва 
актёрларнинг бошини қовушти-
риб, уларни тўғри йўлга соладиган 
бағрикенг раҳбар керак. Зўр ёзил-
ган сценарийни ўқиётганда ҳар қан-
дай режиссёрнинг юраги “жиз” этади, 
уни жон деб саҳналаштириш учун қа-
бул қилади. Тўғри, ҳозир “Ҳандалак”, 
“Қалпоқ”, “Қаҳқаҳа”, “Шўрданак”чи-
лар одамларни кулдиришга ҳаракат 
қилишяпти. Аммо, гап шундаки, ҳар 
қандай кўрсатувнинг юки бўлиши ло-
зим. Яъни, у одамга нимадир бериши 
керак. “Кулдираман деб бачканалик 
қилиш шарт эмас, – дердилар Эргаш 

ака. – Сен одамларга шундай кулгу бергинки, 
юрагидаги яра кўчиб кетсин!”. Ҳозир эса, мени 
кечиришсину, айрим укаларимиз ижро қилаёт-
ган нарсаларни кўриб томошабин ажратолмай 
қоляпти: нима у – қизиқчими, аскиячими, масха-
рабозми ёки...

– Ака, қарасам, суҳбатимиз жиддийлашиб 
кетяпти. Келинг, бир зўридан эшитайлик.

– Америкалик бир миллиардер касал бў-
либ қолибди. Шифокорлар унга агар қонини 
алмаштирмаса, оқибати ўлим билан тугашини 
тушунтиришибди. Миллиардер учун битта қон 
алмаштириш нима деган гап? У рози бўлибди. 
Лекин ҳамма муаммо уни махсус лаборатория-
га олиб бориб текширишгандан сўнг бошланиб-
ди. Бойнинг қони миллион одамдан бирида уч-
райдиган камёб гуруҳ экан. Шундан кейин унинг 
хизматчилари дунёнинг ҳамма тарафига тарқа-
либ, унга тўғри келадиган қон излаб кетишиб-
ди. Афсуски, ҳеч бир мамлакатда шундай қон 
гуруҳли одам топилмасмиш. Шўрлик миллиар-
дер ҳаётдан умидини узиб, не қиларини билмай 
юрган кунлари бирдан Ўзбекистондан хабар 
борибди. Эмишки, қишлоқларимизнинг бирида 
шундай қон гуруҳли одам бор экан. У ким экан 
денг, умри деҳқончиликда ўтган, саккиз фар-

занд, ўндан ортиқ набираси бор 70 яшар қария.
Америкаликлар қишлоқ дўхтирхонасига чол-

ни чақириб у билан суҳбатлашишибди.
– Отахон, сизга 10 та “Мерседес”, юздан 

ортиқ мол ва қўйлар, ҳамма фарзандларингиз-
га уйжойга етадиган пул берамиз. Долларда. 
Фақат биз билан Америкага бориб, бир бечора 
бемор учун озгина қонингиздан берсангиз.

– Болам, узоқ йўлдан қон сўраб келибсиз-
лар, йўқ дермидим. Майли, айтган пулингни бе-
равер, ўғилларим санаб олади. Кейин қонингни 
оласан.

– Отахон, сиз тушунмадингиз. Аввал Аме-
рикага биз билан учасиз, қонни у ерда оламиз. 
Кейин бизнинг компания сизнинг банкка айтил-
ган суммани кўчириб беради...

– Болам, – дебди чол босиқлик билан. – 
Хаста бошлиғингни миллати нима?

– Америкалик, ота! Номер бир миллиардер-
лардан!

– Майли, ким бўлсаям. Қоним унинг томири-
га ўтгандан кейин уям ўзбекка айланадими?

– Ҳа, қисман шундай...
– У ўзбекка айлангач, ундан пул олиб бўла-

дими? Гап шу: пулини олдиндан берсанг, қон 
оласан, бўлмаса, ўзинг биласан!..

Суҳбатни “рандалаб”, қоғозга муҳрловчи
Тўхтамурод ҲАСАНБОЕВ,

"Тошкент ҳақиқати" мухбири


